
Reykjavík 2. nóvember 2021 

 

Umhverfis- og auðlindaráðuneytið 

 

Efni:  Umsögn Samorku um drög að breytingu á reglugerð um gerð 

strandsvæðisskipulag.  Samráðsgáttarmál nr. 192/2021  

 

Í lýsingu á málinu í Samráðsgáttinni kemur fram að markmið breytinganna sé að mæla fyrir 

um nýtingarflokka fyrir strandsvæðaskipulag. Tekið er fram að þetta sé gert til þess að leggja 

áherslur á forgangsnýtingu á tilteknu svæði og hvaða önnur nýting sé möguleg á viðkomandi 

svæði. Í reglugerðardrögunum er þetta orðið þannig að „stefna um nýtingu ..... skul[i] 

auðkenn[a] með afmörkun skipulagsreita [...] ..... [og] skal sá flokkur tiltekinn sem er ríkjandi. 

Þá er tekið fram að skilgreining nýtingarreita sem felur í sér viðkomandi aðstæður sem leiða 

til flokkunarinnar, verði viðhaldið. 

Þá er í kynningu á málinu tekið fram að „nýtingarflokkar [séu] taldir forsenda þess að unnt sé 

að tryggja samræmda nálgun við skipulagsgerðina á landsvísu og hafi grundvallarþýðingu 

fyrir túlkun skipulagsins og samanburð mismunandi skipulagssvæða.“  Þá segir að skilgrein-

ingin og  útfærsla flokkanna geti stutt stjórnvöld við að stuðla að fjölbreyttri nýtingu strand-

svæða. 

Í kynningu á málinu er ekki fjallað nánar um reglugerðardrögin og þar með um þær 

forsendur sem liggja til grundvallar þeim nýtingarflokkum sem reglugerðardrögin gera ráð 

fyrir. Einungis segir að flokkunin sé „sambærileg landnotkunarflokkum í aðalskipulagi 

sveitarfélaga“. Í lögum um skipulag haf- og strandsvæða er greint á milli annars vegar 

„stefnu um skipulag haf- og strandsvæða en hins vegar strandsvæðaskipulagði sjálft. Ekki er 

þar fjallað um nýtingarflokka en tekið fram að í strandsvæðaskipulaginu sé sett fram „stefna 

og ákvæði varðandi orkuvinnslu á hafi, mannvirkjagerð, eldi eða ræktun nytjastofna, efnis-

töku, haugsetningu, verndarsvæði, vatnsvernd, umferð og samgöngur, náttúruvá, útivist, 

ferðaþjónustu o.fl.“ Þá er tekið fram að stefnan skuli vera í samræmi við markmið laganna 

m.a. um sjálfbærra þróun o.fl.  Þau dæmi sem hér eru nefnd um þau atriði sem þurfa að 

koma fram í stefnumörkun strandsvæðaskipulags eru ekki tæmandi og því óhægt um vik að 

byggja flokkun mögulegra nýtingarflokka á henni. (Sjá einnig í dæmaskyni 8. gr. „Directive 

2014/89/EU – Establishing a framework for maritieme spatial planning“.)  



 

 

Samorka eru samtök orku- og veitufyrirtækja á Íslandi. Innan samtakanna starfa fráveitur, hitaveitur, 

vatnsveitur, raforkuframleiðendur, raforkusalar og flutnings- og dreifingaraðilar raforku. 

 

SAMORKA, Samtök orku- og veitufyrirtækja | Borgartún 35, 105 Reykjavík | Sími: 588 4430 | Netfang: samorka@samorka.is 2 

Í kynningunni er eins og áður segir vísað til skipulagsreglugerðar og þeirrar landnotkunar-

flokkunar sem þar kemur fram, aftur er óhægt um vik að átta sig á samkvæmni þarna á milli. 

Samkvæmt grein 6.2. eru landnotkunarflokkarnir eftirfarandi: 

Íbúðarbyggð (ÍB). Miðsvæði (M). 

Verslun og þjónusta (VÞ). Samfélagsþjónusta (S). 

Athafnasvæði (AT). Iðnaðarsvæði (I). 

Efnistöku- og efnislosunarsvæði (E) Frístundabyggð (F). 

Afþreyingar- og ferðamannasvæði (AF). Íþróttasvæði (ÍÞ). 

Kirkjugarðar og grafreitir (K). Opin svæði (OP). 

Vegir, götur og stígar (VE). Flugvellir (FV) 

Hafnir (H). Veitur (VH) 

Landbúnaðarsvæði (L). Skógræktar- og landgræðslusvæði (SL). 

Óbyggð svæði (ÓB). Sérstök not haf- og vatnssvæða (SN). 

Vötn, ár og sjór (V). Vatnsból (VB). 

Strandsvæði (ST). Varnar- og öryggissvæði (VÖ). 

  

Augljóslega hafa hafsvæði ákveðna sérstöðu miðað við landsvæði og einstakir flokkar í 

landsnotkun geta illa átt við um notkun sjávar eða sjárvarbotnsins.  Aðrir flokkar geta hins 

vegar átt ágætlega við og nægir þar að nefna athafnasvæði, iðnaðarsvæði og efnistöku- og 

efnislosunarsvæði og beinlínis vísað sérstaklega til sjávarins og notkunarsvæða þar í sumum 

þessara flokkar. Því er eins og áður segir vandséð hvað ræður þeirri flokkun sem lagt er upp 

með í reglugerðardrögunum.  

Í því sambandi má sérstaklega nefna nýtingarflokkinn „umhverfi og náttúra“ sem ekki á sér 

hliðstæðu í landnotkunarflokkunum skipulagsreglugerðarinnar heldur virðist þar byggt á því 

að slík landnotkun, eða öllu heldur verndun, komi eftir öðrum leiðum inn í skipulagsgerðina.  

Er þá vísað til þeirra sérlaga sem gilda um náttúruverndina og það sérstaka stjórnskipulag 

sem gildir samkvæmt þeim um ákvörðun um friðun, vernd o.s.frv. Má þar einnig benda á 

tilvísun skipulagsreglugerðarinnar til verndar- og orkunýtingaráætlunar samkvæmt sérlögum 

þar að lútandi. 

Samkvæmt þessu er óljóst hver er tilgangur þess að setja fram þessa nýtingarflokka og þá 

sérstaklega umræddan flokk „umhverfi og náttúra“, auk þess sem vandséð er að umræddir 

flokkar í heild sinni séu til þess fallnir að ná utan um þá ólíku nýtingu sem til álita getur 

komið á haf- og strandsvæðum. 

Vissulega er það svo að fjallað er um orkuvinnslu sem dæmi og einnig um veitur og veitu-

lagnir, vatnsvernd og aðra mikilvæga þætti sem varða hagsmuni aðildarfyrirtækja Samorku. 

Á hinn bóginn má nefna að ekki er gert ráð fyrir mikilvæga hagsmuni eins og þynningarsvæði 

næringarefna frá fráveitustarfssemi sem getur haft skörun við næringarefni í sjó frá annarri 

starfssemi eins og fiskeldi eða landbúnaði svo dæmi sé tekið.    

Varðandi mögulega orkuvinnslu má nefna vindorkunýtingu, en einnig mögulega nýtingu 

öldu- og sjávarfallaorku. Hér getur verið um að ræða orkuvinnslu bæði á stórum skala en 

einnig staðbundna orkuvinnslu t.d. tengt eyjasamfélögum eða vegna atvinnustarfssemi kann 

að hafa takmarkaðan aðgang að fullnægjandi landtengingum og hefur fiskeldið verið nefnt 

sem dæmi um það. Þá ber að nefna mögulegar jarðhitavirkjanir á jarðhitasvæðum á sjávar-

botninum. 

Ef horft er til veitulagna þá má nefna rafstrengi sem þvera firði eða liggja út til eyja (geta 

verið bæði strengir á sjávarbotni en einnig mögulegar loftlínur sem ná yfir strandsvæði og 

einnig mögulegar lagnir sem flytja kalt vatn fyrir vatnsveitur eða heitvatn fyrir hitaveitur.  

Stærstu dæmin um þetta er kaldavatnsleiðslurnar til Vestamannaeyja og sömuleiðis raf-

strengirnir þangað. Þá ber að nefna gagnaflutnings- og stjórnlagnir sem geta verið samhliða 

þessum veitulögnum. 

Eins og áður segir ber sérstaklega að nefna hagsmuni fráveitna sem getið er um hér að 

framan. Þar eru það annars vegar lagnir í sjó sem geta eftir atvikum náð mjög langt út frá 

ströndinni, en hins vegar svonefnd þynningarsvæði næringarefna sem eru mjög mikilvægur 

þáttur í rekstri frá fráveitna. Hér er um mikilvæga almanna hagsmuni að ræða sem mikil-

vægt er að tryggja. 

Að síðustu ber að nefna að hitaveitur á Íslandi eru gegnumstreymisveitur og því nauðsynlegt 

að gert sér ráð fyrir að affallsvatn frá þeim sé áfram hægt að leiða til sjávar. 

Í öllum framangreindum tilvikum er auðvitað mikilvægt að við þessa notkun (nýtingu) sé 

gætt ýtrustu varfærni og umhverfissjónarmiða gætt og þá gripið til viðeigandi mótvægis-

aðgerða þar sem slíkt er nauðsynlegt vegna hagsmuna umhverfisins. 

Loks ber að leggja sérstaka áherslu á aðkomu hlutaðeigandi annarra ráðherra viðkomandi 

málaflokka að mögulegum skilgreiningum og ákvörðunum um nýtingarflokka og þá sér-

staklega horft til ráðherra orkumála og sveitarstjórnarmála í tilviki orku- og veitugeirans. 

Samorka er að sjálfsögðu til samtals og frekari álitsgjafar um málið sé þess óskað. 

Um leið og Samorka þakkar tækifærið til að koma að umsögn um málið vísum við til 

umsagna aðildarfyrirtækja okkar um það.  

 

Virðingarfyllst, 

f.h. Samorku  

 

Baldur Dýrfjörð lögfræðingur 


